ҺҮҘЛЕК ҮҪТЕРЕҮГӘ ЙҮНӘЛТЕЛГӘН ДИДАКТИК УЙЫНДАР ҺӘМ ЛЕКСИК КҮНЕГЕҮҘӘР 
1. «Бында нимә артыҡ?» 
Тәрбиәсе балаларға өйрәнелгән тема буйынса һүҙҙәр теҙмәһе әйтә, әммә улар араһына бер артыҡ һүҙ ҡыҫтыра. Балалар ул һүҙҙе табып, ни өсөн артыҡ икәнен аңлатырға тейеш (тауыҡ, ҡаҙ, бөркөт, күркә). 
2. «Өлгө буйынса әйт» 
Уйын бер-нисә тема буйынса һүҙҙәр өйрәнгәс уҙғарыла. Тәрбиәсе балаларға логик яҡтан бәйләнешле булған ике һүҙ әйтә. Ә икенсе парҙың аҙаҡы һүҙен әйтеп бөтөрмәй. Балалар бирелгән өлгө буйынса был һүҙҙе уйлап табырға тейеш (ҡыяр – йәшелсә, алма – ...; машина – мотор, кәмә –...). 
3. «Быны нисек атарға?» 
А) Тәрбиәсе балаларға һүҙҙәр теҙмәһе әйтә һәм уларҙы бер һүҙ менән дөйөмләштереп атарға ҡуша (алабуға, суртан, ташбаш – балыҡтар). 
Б) Тәрбиәсе балаларға һүрәттәр таратып бирә һәм ундағы предметтарҙы атарға ҡуша. Аҙаҡ был предметтарҙың уртаҡ яҡтарын табып, бер һүҙ менән атарға тәҡдим итә. 
4. «Һайлап ал» 
Тәрбиәсе балаларға төрлө темаға предмет һүрәттәре таратып бирә. Шунан балаларға улар араһынан өйрәнелгән тема буйынса һүрәттәрҙе һайлап алырға һәм атарға ҡуша. 
5. «Һүҙҙе биҙә» 
Тәрбиәсе балаларға өйрәнелгән тема буйынса бер һүҙ әйтә, ә балалар ошо һүҙгә ҡарата мәғәнә яғынан тура килгән сифаттар, билдәләр һайлай (ҡояш, ул ниндәй? Яҡты, нурлы, ҙур, һары һ.б.). 
6. «Өлөштәрҙе йый» 
Уйын «Тән өлөштәре»темаһы буйынса һүҙҙәр өйрәнгәс уҙғарыла. Тәрбиәсе балаларға өлөштәрҙән торған кеше һүрәтен бутап бирә. Балалар өлөштәрҙе йыя һәм һәр өлөштөң атамаһын ҡысҡырып әйтә. 
7. «Миңә бир» 
Тәрбиәсе балаларға предметтар араһынан үҙе әйткәнен генә һайлап алып үҙенә йәки иптәштәренә бирергә ҡуша. 
8. «Һүҙҙәрҙе бүл» 
Уйын бер-нисә тема буйынса һүҙҙәр өйрәнгәс уҙғарыла. Тәрбиәсе балаларға һүҙҙәр әйтә йәки уларҙың һүрәттәрен тәҡдим итә. Балалар уларҙы төркөмдәргә бүлә һәм ни өсөн шулай эшләгәндәрен аңлата (күлдәк, көҙгө, картуф, салбар, люстра, икмәк). 
9. «Таныйһыңмы?» 
Тәрбиәсе өйрәнелгән тема буйынса предметтарҙы йәки йән эйәләрен исемдәрен әйтмәйенсә тасуирлап һөйләй. Балалар нимә тураһында һүҙ барғанын әйтергә тейеш (ул ерән төҫтә, бик хәйләкәр, урманда йәшәй – төлкө). 
10. «Ҡояш нуры» 
Тәрбиәсе «ҡояш нурын» (солнечный зайчик) төркөмдәге төрлө предметтарға йүнәлтә һәм балаларға уларҙы атарға, ҡайҙа урынлашыуын әйтергә ҡуша (ваза, өҫтәл өҫтөндә). 
11. «Киреһен әйт» 
Тәрбиәсе балаларға һүҙҙәр әйтә, балалар ҡапма-ҡаршы мәғәнәле һүҙ табып яуапларға тейеш. 
Бик матур һүҙ беләм – “яҡшы”. 
Киреһе ниндәй һуң? – (Яман.) 
Мин һиңә әйтәмен – “дөрөҫ”, 
Тиҫкәре яуап бир – (“ялған”.) 
Бик насар һүҙ беләм – “ҡурҡаҡ”, 
Ҡаршы кил һин миңә – (батыр). 
“Көртлө юл” тигәнгә ҡаршы 
Киреһен әйт әле – (таҡыр), 
Был, тим мин, уйындың “аҙағы”. 
Һин ҡаршы киләһең – (башы). 
Дауам ит улайһа шиғырҙы, 
Һәр һүҙгә яуап тап ҡаршы. (Т.Ғәниева) 

12. «Тере чайнворд» 
Уйын бер-нисә тема буйынса һүҙҙәр өйрәнгәс уҙғарыла. Балалар түңәрәккә баҫа. Беренсе бала бер һүҙ әйтә, икенсе бала шул һүҙ бөткән хәрефкә һүҙ уйларға тейеш. Уйын шулай дауам итә. 
13. «Кем күберәк әйтер» 
Балалар ике командаға бүленә. Таҡтаға ике сюжетлы һүрәт эленә. Һәр команда үҙ рәсеме буйынса ярышып һүҙҙәр әйтә. Биремде конкретлаштырырға була: предметы белдергән һүҙҙәр әйтегеҙ, хәрәкәтте белдергән һүҙҙәр табығыҙ, билдәне белдереүсе һүҙҙәр әйтегеҙ. 
14. «Танышайыҡ» 
Балалар түңәрәккә баҫа. Тәрбиәсе уртала, уның ҡулында туп. Ул уны төрлө балаға ырғыта һәм яҡыныраҡ танышыу маҡсатында һорауҙар бирә, балалар яуаплай. Өлкәнерәк төркөмдә балаларға үҙҙәре тураһында һорауһыҙ һөйләп бирергә тәҡдим ителә. 
15. «Уйлап әйт» 
Тәрбиәсе һөйләмдең башын әйтә, балалар аҙағын уйлап яуапларға тейеш. 
16. «Һүҙҙәрҙе аңлат» 
Тәрбиәсе балаларға игеҙәк (аҙаш) һүҙҙәр уйлап табып аңлатырға ҡуша. Кескәйҙәр төркөмөндә тәрбиәсе балаларға омонимдар осраған шиғырҙар йәки хикәйәләр уҡый, аҙаҡ игеҙәк (аҙаш) һүҙҙәрҙе табып аңлатырға тәҡдим итә. 
Бейәләйемде сисәм – 
Ашайым бит ТУҢДЫРМА. 
Бик аҙ ғына түҙеп тор, 
Ҡыш, ҡулымды ТУҢДЫРМА. 
(Ф.Рәхимғолова) 
17. «Күҙ, ҡолаҡ, танау» 
Уйын «Тән өлөштәре»темаһы буйынса һүҙҙәр өйрәнгәс уҙғарыла. Тәрбиәсе тән өлөштәрен белдергән һүҙҙәр әйтә, балалар уларҙы үҙҙәрендә күрһәтә. Артабан тәрбиәсе һүҙҙәрҙе әйтеү тиҙлеген һәм тәртибен үҙгәртә. 
18. «Был кем» 
Балалар ғаиләләренең фотоһүрәттәрен алып киләләр һәм үҙ ғаиләләре тураһында һөйләйҙәр. 
19. «Беҙ оҡшаш» 
Тәрбиәсе балаларға бер һүҙ әйтә һәм шул уҡ мәғәнәне аңлатҡан йәки мәғәнәһе буйынса яҡын булған һүҙҙәр табырға ҡуша (көслө – ҡыйыу, батыр, ғәйрәтле) 
20. «Туғандарын тап» 
Тәрбиәсе балаларға тышҡы формаһы менән оҡшаш булған һүҙҙәр әйтә һәм балаларға улар араһынан бер туғандарҙы һайлап алырға ҡуша (йәй, йәймә, йәйге, йәйен).

